Margs góðs að minnast þó skipst hafi á skin og skúrir.  Hugleiðingar bæjarstjóra við áramótin 2008 og 2009
Ekki hefur þurft að kvarta yfir því að árið, sem senn kveður, hafi verið viðburðasnautt á sviði stjórnsýslu og efnahagsmála.  Hver stórviðburðurinn hefur rekið annan og við áramót er mikil óvissa, kvíði og óróleiki í þjóðfélaginu almennt.  Á þetta við um okkur í Grundarfirði einnig?  að mati bæjarstjóra er það svo að hluta.  Þó er ekki um að ræða, að það gæti jafnmikilla áhrifa af þeim efnahagslegu hamförum sem þjóðfélagið hefur þurft að þola, eins og á höfuðborgarsvæðinu.  Við megum vera þakklát fyrir það og muna, að þegar þrengir að í efnahagslífinu almennt, þá eru byggðir þar sem undirstöðuatvinnugreinar eru í öndvegi, oft betur settar en byggðalög þar sem þjónusta og stjórnsýsla eru megin undirstaðan í atvinnulífinu.
Kvótamálin og mótvægisaðgerðir:
Við síðustu áramót var bæjarstjóra það hugleikið hvernig færi með skerðingu aflaheimilda sem boðuð var og framkvæmd og hvernig byggðarlagið okkar kæmi út úr væntanlegum framlögum til mótvægisaðgerða.  Sjávarútvegsfyrirtækin í Grundarfirði komu nokkuð sterk út úr skerðingum aflaheimildanna.  Þeim tókst, þrátt fyrir minni aflaheimildir, að halda úti veiðum og vinnslu svo að atvinnustigið hér varð ekki fyrir umtalsverðum áföllum.  Það má þakka þeim fyrir farsæla stjórnun veiðanna og skipulagningu vinnslunnar og að hafa staðið öflugan vörð um velferð þessa byggðarlags.  Mótvægisaðgerðir ríkisstjórnarinnar hafa reynst vera minni í sniðum en væntingar voru gerðar um í byrjun.  Grundarfjarðarbær fékk framlög í sinn hlut, en minni en vænst hafði verið.  Ákveðið er að þessi framlög verði ekki á árinu 2009 svo óþarfi er að byggja einhverjar vonir við þau.  Í staðinn skyldi e.t.v. mega áætla, að þorskveiðiheimildir verði auknar á yfirstandandi fiskveiðiári, hver veit?
Hrun efnahagslífs Íslands:
Hrun á gengi íslensku krónunnar sem hófst á fyrsta ársfjórðungi 2008, hefur sett allar áætlanir og fjárstýringu úr skorðum.  Orsakir þessa gengishruns er nú jafnvel rakin til þess að lánamöguleikar banka og fjármálafyrirtækja fóru að bregðast á seinni hluta ársins 2007 og því hafi áhlaup á gjaldmiðilinn aukist.  Rætt var um að Seðlabanki Íslands myndi rannsaka sérstaklega hverjir stóðu að gengishruni krónunnar framan af ári, en lítið hefur frést af þeirri rannsókn síðan og engar niðurstöður hafa komið í ljós.  Ef til vill er ekki að vænta frekari fregna en þegar hafa komið fram eftir hrun íslensku bankanna.
Við þessar aðstæður sem skapast hafa, er nauðsynlegt fyrir okkur öll að efla samstöðu og samkennd.  Við viljum öll finna að þjóðin standi saman á erfiðleikatímum og vinni samhent að endurreisn eðlilegs efnahags og velferðar í þessu landi.

Aðgerðir í Grundarfirði vegna efnahagsþrenginga:
Þrátt fyrir að uppsveiflan hafi farið hægar hér um garð en á háspennusvæðunum, þá munum við finna fyrir því, að breytt þjóðfélag hefur orðið til á Íslandi síðustu vikurnar.  Fjármagn hvarf skyndilega af markaði og bankar hafa takmarkaða útlánagetu.  Atvinnuvegirnir finna fyrir þessu og hægt hefur á öllum framkvæmdum og margt er alveg stopp.  Hagur nánast allra mun þrengjast með einhverjum hætti.  Grundarfjarðarbær fer ekki varhluta af þessu þar sem skatttekjur bæjarins munu lækka um nokkra tugi milljóna á komandi ári gangi áætlanir eftir.  Af því leiðir, að ekki verður hægt á næsta ári að halda uppi jafn háu þjónustustigi og þróast hefur undanfarin ár.  Nauðsynlegt verður að draga aðeins saman seglin.  Ef þær aðgerðir eru skoðaðar vel, sem boðaðar hafa verið, sést að stefnt er að sparnaði, en þó þannig að grunnþjónustan er varin.  Viðamestu þjónustuflokkar bæjarins eru fræðslumálin, velferðarmálin, æskulýðs og íþróttamál, menningarmál og öryggismál.   Um þessa málaflokka er slegin skjaldborg og ekki dregið svo mikið saman að það snerti grunnþjónustuna, þ.e. að halda úti kennslu og góðum aðbúnaði leik- og grunnskólabarna, félagslegri þjónustu, verkefnum þjónustumiðstöðvar og slökkviliðs.  Við gerð fjárhagsáætlunar fyrir árið 2009 fóru allar deildir og starfsstöðvar mjög vandlega yfir starfsemina og er sparnaður áætlaður í öllu sem hægt er.  Við stöndum öll saman að þeirri ósk, að atvinnustigið í Grundarfirði veikist ekki mikið og að komandi ár verði okkur hagfellt þegar upp verður staðið.
Bæjarhátíðin og unglingalandsmót UMFÍ árið 2009:
Margir hafa spurt sig og aðra hvort áætlað sé að halda óbreyttri stefnu varðandi bæjar-hátíðina og unglingalandsmótið á næsta ári eins og gert var ráð fyrir.  Á þessari stundu er um það rætt að bæjarhátíðin verði e.t.v. svolítið viðaminni en var á síðasta ári.  Hátíðin á árinu 2008 var sú stærsta frá upphafi.  Rætt hefur verið um að miða hana við fyrri ár, t.d. 2004 eða þar um bil.  Ekki hefur heyrst að fella eigi hana niður eða draga hana alvarlega saman.  Félag atvinnulífsins í Grundarfirði stendur að hátíðinni og ræður henni framkvæmdastjóra.  
Staða unglingalandsmótsins mun skýrast á fyrstu vikum ársins 2009.  Að þeirri ákvörðun koma fleiri en bæjarstjórn Grundarfjarðarbæjar eða stjórnir HSH og UMFÍ.  Á þessari stundu er ekki annað vitað, en að mótið verði haldið og reynt verður að fjármagna mótshaldið sem mest með framlögum og styrkjum.  Einnig þarf að fjármagna framkvæmdir bæjarins til undirbúnings að mótinu og á það verður einnig látið reyna.  Unglingalandsmótið mun ekki á nokkurn hátt skerða rekstrarfé bæjarins eða hafa áhrif á þjónustu við íbúa að öðru leyti.
Ánægjulegir áfangar á árinu 2008:
Margir góðir og ánægjulegir áfangar unnust  á árinu 2008.  Nefna má t.d. að nýja bryggjan „Miðgarður“ var vígð og tekin formlega í notkun.  Höfnin í Grundarfirði er annáluð fyrir góða þjónustu og margir útgerðaraðilar eru sammála um, að þjónustan sé veitt strax og beðið er um hana og að hún sé nákvæm og góð í alla staði.  Þetta kunna útgerðarfyrirtæki að meta.  Skemmtiferðaskip hafa komið til Grundarfjarðar í auknum mæli þrátt fyrir harða samkeppni á þeim markaði.  Segja má að Grundarfjarðarhöfn hafi náð frábærum árangri á því sviði, en alltaf þarf að huga að framboði á þjónustu og e.t.v. enn frekar að framboði á afþreyingu á þessu sviði, því aðrar hafnir standa ætíð tilbúnar með ný tilboð og lokka til sín skipin ef þær mögulega geta.

Undirbúningur hófst af krafti fyrir unglingalandsmót UMFÍ 2009 á árinu 2008.  Farið var í miklar framkvæmdir við landmótun og gerð grasvalla.  Einnig var tjaldsvæðið flutt á nýjan stað.  Hversu vel hefur tekist til, mun e.t.v. betur sjást næsta vor þegar jörð kemur úr klakaböndum.  Ekki tókst þó að ljúka öllum þeim verkáföngum sem stefnt var að vegna efnahagsvandræðanna sem skullu á í lok september 2008.  Framkvæmdanefnd fyrir unglingalandsmótið hafði forystu um þessar framkvæmdir sem flestar voru boðnar út.  Til liðs við framkvæmdanefndina og til almennrar aðstoðar við skipulags- og byggingafulltrúa bæjarins, var ráðinn Jón Pétur Pétursson, byggingafræðingur.  Það er sammerkt með öllum þessum verkefnum, að þau eru ekki eingöngu unnin fyrir unglingalandsmótið, heldur er um framtíðar mótun íþrótta- og  útivistarsvæða fyrir bæjarbúa að ræða.
Margar götur og plön í Grundarfirði voru malbikuð á síðasta sumri.  Við þessa framkvæmd breyttist yfirbragð bæjarins heilmikið.  Unnið var að yfirborðsmerkingum gatna almennt í bænum auk uppsetninga skilta.  Ökukennarar hafa haft orð á því, að á Snæfellsnesi sé ekki annar staður betri til þess að kenna nýjum ökumönnum umferðarreglurnar og hvernig á að aka eftir umferðarmerkjum.

Unnið var að almennri bót á umhverfi og útliti bæjarins síðasta sumar.  Um það sáu að mestu ungmenni, bæði í starfi hjá áhaldahúsinu og í vinnuskólanum.  Þetta er ánægjulegt og þessu unga fólki má segja til hróss, að þau höfðu metnað til þess að skila góðu sumarstarfi.  Hluti af unga fólkinu tók þátt í móttöku ferðamanna á skemmtiferðaskipum.  Meðal annars voru sviðsett gömul vinnubrögð til sveita og kynnt var íslensk tónlist.  Þetta tókst vel og vakti almenna ánægju meðal ferðafólksins.
Rekið var lítið kaffihús í Sögumiðstöðinni síðasta sumar.  Þetta reyndist vera ágæt viðbót við þá veitingahúsaflóru sem fyrir var.  Komum ferðafólks í Sögumiðstöðina fjölgaði og fólk var ánægt með að geta tyllt sér niður yfir kaffibolla.

Vegagerðin réðist í framkvæmdir við Framsveitarveginn, þ.e. frá Snæfellsnesvegi fram fyrir Suður-Bár.  Vegurinn var byggður upp og að lokun var lagt á hann bundið slitlag.  Næsta vor mun þessu verki ljúka með lokafrágangi við veginn og lagningu efra slitlags á hann.  Þetta er heilmikil samgöngubót sem er þakkar verð, þó segja megi að við hefðum viljað sjá lengri kafla byggðan upp en það kemur bara síðar.
Unnið var við endurgerð girðinga, t.d. meðfram reiðvegi ofan byggðar í Grundarfirði.  Unnið var við styrkingu göngustíga og fékkst til þess styrkur frá Ferðamálastofu.  Fjölmörg önnur atriði má nefna af áföngum ársins, svo sem lagfæringar og endurbætur á fasteignum bæjarins sem ráðsmaður hefur forgöngu um og stýrir styrkri hendi.  Sömuleiðis má alveg nefna að áhaldahúsið heldur úti viðamikilli þjónustu við bæjarbúa með umhirðu um allan bæinn, eftirliti með lagnakerfum, hálkueyðingu, snjómokstri og mörgu öðru.  Áhaldahúsið er oft að vetrarlagi komið til starfa fljótlega upp úr kl. 05.00 á morgnana og eru starfsmenn þess óþreytandi við að gera lífið auðveldara fyrir okkur.  Aðrar deildir bæjarins halda einnig úti margvíslegri þjónustu.  Það væri að æra óstöðugan að ætla að gera því öllu skil í áramóta-hugleiðingu, en hugur bæjarstjóra hvarflar með þakklæti til alls þess góða fólks sem gengur til verka sinna dag hvern fyrir Grundarfjarðarbæ og leggur sitt af mörkum til þess að bærinn okkar standi undir því að vera barn- og fjölskylduvænn og góður staður til búsetu.
Gott samstarf tókst með öllum bæjarfulltrúum um vinnu við fjárhagsáætlun ársins 2009.  Bæjarstjórnin var sameinuð um það flókna verkefni og vill bæjarstjóri koma á framfæri þakklæti til bæjarstjórnarinnar fyrir góðan vinnuanda við erfiðar aðstæður.

Bæjarstjóri Grundarfjarðarbæjar sendir samstarfsfólki kærar þakkir fyrir samstarfið á árinu sem er að líða með bestu óskum um farsæld og gott samstarf á árinu 2009.  Bæjarstjóri sendir einnig Grundfirðingum nær og fjær, Snæfellingum og landsmönnum öllum þakkir fyrir gott samstarf og óskir um gott og farsælt ár 2009.

Guðmundur Ingi Gunnlaugsson, bæjarstjóri Grundarfjarðarbæjar

